
Was für a Pflanzn kennt aa a Blinder? A Brennessl

Welcher Knecht kriagt koan Lohn? Da Stiefeknecht

Wer kimmt scho mit graue Haar aaf 
dWejd?

Da Esl

Was für a Blaadl is ganz rund? A Ziffablaadl

Was steht mittn in Bogen? A g

Wer redt und redt und kriagt koa 
Antwort?

Da Pfarra aaf da Kanzl

Was für a Bauer had nix vabrocha und 
wiad doch aafghengt?

Da Voglbauer

Was für a Wurscht ko a Wurscht essn? Da Hanswurscht

Welche Haar had a Schimme? Rosshaar

Was is im kleanstn Hafal? A Bodn

Wer geht ins Hoiz und lasst an Kopf 
heraußn?

A Nagl

Wer hat s schöner, da Kaffee oda da Tee? Da Kaffee. Dea deaf sitzn, aba da Tee muaß 
ziahng. (Kaffee wurde früher in der Tasse 
aufgebrüht und konnte getrunken werden, 
wenn sich das Kaffeepulver am Boden 
abgesetzt hatte. Aus diesem Kaffeesatz 
konnten findige Wahrsager dann auch die 
Zukunft herauslesen.)

Was brennt heller als oa Lampn? Zwoa Lampn

Welcher Bock had koa Haut? Da Sagbock

Welcher Hahn kraaht net? Da Wassahahn

Welcher Fisch is am kürzestn? Der, der an Schwanz am naachstn beim Kopf 
had

Welche Uhr had koa Radl? De Sonnenuhr

Wia kimmt da Fisch ausm Wassa? Nass

Wia kimmt a Semme nach Amerika? Oidbacha

Wiavui wiegt da Mond? Oa Pfund, denn er had vier Viertl

Warum laaft da Has üwan Berg? Weil a untn ned duach konn

Es fliagt in da Luft, is schwarz
und had zwoa Haxn?

A Rob (ein Rabe)

Boarische Scherzfragen
Um den Spaß beim Mitraten zu erhalten, empfiehlt der Kalendermacher, die rechte 

Spalte mit einen Blatt Papier abzudecken.

Es fliagt in da Luft, is schwarz
und had vier Haxn?

Zwoa Rom (zwei Raben)

Es fliagt in da Luft, is schwarz
und had sechs Haxn?

A Fliagn

Vorn wia a Kamm, in da Mit wia r a 
Lamm, hinten wia r a Sichel, ejtz rat, 
mei liawa Michel.

A Gickerl 
(Hahnenkamm – weiße Brustfedern – 
Schwanzfedern)

Schaut aus wia r a Katz, 
schreit wia r a Katz, aba is koane?

A Koda (Kater)

Wer lebt von da Hand in den Mund? Da Zahnarzt

Was had Flügl, aba koane Federn? A Fensta

Was wiad a Chines, wenn a im Roten 
Meer badt?

Nass

Was für a Handwerker dearf auf sei War 
nix draufschlagn?

Da Glasa

Was is des stärkste Viech? A Schneck, der tragt a ganz Haus

Wer springt höher als a Kirchaturm? A Kirchaturm konn ned springa...

Wer konn ohne Nasn riacha? A Kaas

De erste frisst,
der zwoate isst,
s dritte wird gfressn
und s ganze wird gessn?

Sau-er-kraut

Er hod koan Huat, aba an Kopf:
er hod an Fuaß, aba koan Schuah?

A Schwammerl

Je mehr er hod, desto weniger wiegt er? A Emmentaler Kaas mit seine Löcher

Mia ghört er, aba de andan brauchan
na vui öfter wia r i?

Mei Nam

s Reserl hat s vorn;
d Maria in da Mitt
und de oidn Weiber hams hint?

As R

Wer konn alle Sprachn? s Echo

Es had a Loch, 
macht a Loch
und geht durch a Loch?

A Nadl

Es hod Füaß und konn ned geh,
es hod Strouh und konn s ned fressn,
es hod Federn und konn ned fliag?

s Bett

Er is ned grejßa wia r a Maus
und treibt doch an Haufa Viecha aus?

A Lauskampl

A eisernes Rössl mit am leinan Schwoaf;
je länga s Rössl laaft, je kiarza wiard da 
Schwoaf?

Nadl und Fadn

Durch oa Loch eine und durch drei ausse
und erst wenn ma drausst is, is ma drin?

Im Hemad

Es schreit im Hoiz,
aba man heart s im ganzn Haus?

s Kind in da Wiagn

Obn a Deckl, untn a Deckl,
in da Mitt a fleischigs Bröckl?

Da Pfarra aaf da Kanzl

Je mehr s kriagt, umso hungriga wiard s
und wenn s oiss gfressn hod,
nacha geht s sejwa z Grund?

s Feia

Was is des für a fruchtbara Acker,
 aaf den ma koan Mist fohrn braucht?

Da Gottesacker (Friedhof)

A jeds geht eine, aba koans mehr aussa? Ins Grab

Gibt’s eahm was z fressn, nacha wachsts;
gibst eahm was z dringa, nacha stirbts?

s Feia

Wer war de scheenste Frau aaf da ganzn 
Wejd?

d Eva, wia s no mitm Adam alloa aaf da Wejd 
war

Wohin hod da Adam den erstn Nagl 
ghaut?

Aafn Kopf

Wiavui Oar hat da Riese Goliath
 aaf nüchtern Magn essn kinna?

Oans, weil er danoch nimma nüchtern war

Wos is beim Glaubm s Höchste? Da Hintern

Warum schaut da Has um,
wenn er an Berg aaffe laafft?

Weil er hint koane Augn hod

Wia kriagt ma koan Flouh? Wenn ma danebm haut

Was is da Unterschied zwischn a Wurscht 
und am Kapuziner?

D Wurscht ist vorn und hint bundn und da 
Kapuziner bloß in der Mittn

Wer is oiwei der erste in da Kircha? Da Schlüssl

Was is höha wia r a Kirchaturm? s Kreiz aafm Kichaturm

Lauter Löcher und doch hoitn s zsamm? A Kettn

In welcham Haus gibt’s koan Tisch? Im Schneckenhaus

In welche Glasl konn ma nix eifülln? In d Augnglasl

Was is des teuerste Wasser? Da Beamtnschweiß

In welchem Monat maht ma s Heu? Man maht koa Heu, sondern s Gras

Wann konn ma Wasser mit drei Buch-
stabn schreibm?

Im Winter: EIS

Warum singt da Nachtwächter: Hört ihr 
Herrn und lasst euch sagen...?

Weil se d Weiba nix sagn lassn

Wo hod da Ochs des meiste Fleisch? Zwischn de Hörner und am Schwanz

A Haufa Blattl und dennerscht koa 
Baam?

A Biachl

Was für a Ross sehgt hint so vui wia 
vorn?

A Blinds

Warum fressn weiße Schaf mehra wia 
schwoarze?

Weils mehra weiße wia schwoarze gibt

Wann tan am Hasn d Zähn weh? Wenn na da Hund beißt

Was is des Beste am Backofa? Daß a s Brout ned sejwa frisst

Was is da Unterschied zwischn am Bäcka
und am Teppich?

Da Bäcka muaß in da Früah aafsteh, da 
Teppich konn liegnbleibm

Was is, wenn da Postbot in Schnee foid? Winter

Was is des: De Kirchturmuhr schlagt 
Elfe, s Goartntürl geht aaf und da 
Postbot kimmt?

Reiner Zufall

Was is as Gegenteil von Reformhaus? Reh hinterm Haus (Auh, auh, auh)

Die Tourist-Info
Ein Tourist fragt einen Bayern: 
„Juten Tach, guter Mann. Kön-
nen Sie mir vielleicht sagen, 
was das da drüben für ein 
Berggipfel ist?“
Bayer: „Wejchana?“
Tourist: „Dankeschön“

* * *


